
Viðvíkjandi verkætlanini ”Miðstøð fyri minnisveik”

Á fundi millum Alzheimersfelagið og landsstýrismannin í almanna- og heilsumálum hin 24. februar 2004, varð m.a. handað landsstýrismanninum ein umsókn um verkætlanina ”Dagheim fyri fólk við dementssjúku”.

Verkætlanin, sum er yvir eitt 2,5 ára skeið (2004, 2005 og 2006), snýr seg fyrst og fremst um eitt dagheim fyri minnisveik, har málið er at skapa eina miðstøð, har tann einstaki verður stimbraður eftir tørvi. 

Í øðrum lagi er talan um, at miðstøðin eftir arbeiðstíð kann nýtast til m.a ráðgeving, og at hýsa bólkum fyri avvarðandi. Í vikuskiftinum er ætlanin at nýta miðstøðina til fundarvirksemi og kafé fyri dement og avvarðandi, har møguleiki verður at hittast og skipa fyri felags tiltøkum.

Eftir viðgerð av umsóknini, boðaði landsstýrismaðurin felagnum frá í skrivi dagfest 7. apríl 2004, at umsóknin ikki varð gingin á møti í 2004 við teirri grundgeving, at rúm var ikki fyri innanfyri givnan útreiðslukarm á løgtingsfíggjarlógaruppskotinum, at stuðla umsóknini.

Felagið sendi 16. apríl 2004 umsókn av nýggjum til Almanna- og heilsumálaráðið, tí at fyritreytirnar fyri umsóknini nú eru broyttar. Felagið hevur vent sær til Tórshavnar kommunu, sum er sinnað at veita stuðul til helvtina av verkætlanini. 

Sum felagnum kunnugt, eydnaðist tað landsstýrismanninum, at fáa pening settan av til endamálið, tá løgtingsfíggjarlógin 2004 endaliga varð samtykt í løgtinginum. Av hesum orsøkum er nú fyritreytin fyri umsóknini broytt, samstundis sum Tórshavnar kommuna er sinnað at stuðla tiltakinum.

Umsóknin hevur verið til ummælis hjá Heimarøktini, sum sigur seg taka undir við hugskotinum um dagheim/miðstøð fyri dement í Tórshavn.

Tó metir heimarøktin, at ávísar treytir skulu setast, áðrenn umsóknin verður gingin á møti. Hesum sjónarmiði tekur Almanna- og heilsumálaráðið undir við. 

Sum nevnt er talan um eina verkætlan yvir 2,5 ára skeið, har landskassin og Tórshavnar kommuna koma at bera útreiðslurnar við 50 % hvør.

Mett verður, at økið natúrliga hoyrir heima saman við røktarheimsøkinum, t.v.s., innan ábyrgdarøkið hjá Heimarøktini.

Tá talan er um eina verkætlan, sum verður stuðlað á løgtingsfíggjarlógini (stuðulsjáttan), verður tað í hesum føri Alzheimerfelagið, sum hevur tað fíggjarligu ábyrgdina av virkseminum. Alzheimersfelagið hevur skyldu til at halda seg innan givnan játtanarkarm, og verður tískil ikki talan um eykajáttan, sum so er, at játtanin ikki røkkur sínum endamáli. Felagið vil, tá verkætlanin byrjar, fáa eitt mánaðarligt acontogjald flutt inn á konto í peningastovni. Eru viðurskifti, ið tala frá hesum, kann annar útgjaldingarháttur avtalast. Hvønn mánaða, verður eitt yvirlit at senda heimarøktini yvir hildnar útreiðslur, býttar upp í lønar- og rakstrarútreiðslur. Heimarøktin vil vegna Almanna- og heilsumálaráðið verða eftirlitsmyndugleiki hesum viðvíkjandi, og fær somuleiðis heimild, at áseta nærri reglur um roknskaparuppseting v.m. Á hvørjum ári, verður at senda Heimarøktini grannskoðaður roknskapur við protokoll til góðkenningar.

Tað framgongur ikki greitt av verkætlanini, hvussu visitatiónsparturin skal fremjast. Almanna- og heilsumálaráðið hevur tí tikið ta avgerð, at visitatiónsnevndin skal umboða verandi eldraøkið, har serkunnleikin er frammanundan, t.v.s., at bæði heimarøktin og røktarheimsøkið skulu verða partar av visitatiónsnevndini. Almanna- og heilsumálaráðið letur í hesum sambandi málið upp til heimarøktina at taka endaliga avgerð um. 

Øll størv, sum verða sett, skulu góðkennast av heimarøktini.

Tórshavnar kommuna er annar partur í hesum máli. Tí er neyðugt at finna út av, hvørjar treytir kommunan setir í sambandi við teirra part av stuðlinum. Hetta má fáast greiðu á,  áðrenn verkætlanin fer í gongd. Alzheimerfelagið verður tí biðið um at seta seg í samband við kommununa um hesi viðurskifti og boða Almanna- og heilsumálaráðnum frá, hvørjar treytir kommunan setir. 

Áskoðan Almanna- og heilsumálaráðsins er, at tað upp á sikt er best, at bert ein myndugleiki hevur ábyrgdina av eldraøkinum. Sum støðan er, er raksturin av eldraøkinum ein landsuppgáva. Politiskt er ikki ætlanin at leggja eldraøkið út júst nú, og eigur tí heimarøktin at taka yvir uppgávuna, tá verkætlanartíðarskeiðið er endað. 

Sagt skal tí verða frá, at umsóknini út frá omanfyrnevndu treytum verður gingin á møti, og verður Alzheimersfelagið biðið um at koma við eini frágreiðing um verkætlanina, tá verkætlanartíðarskeiðið er um at enda. Somuleiðis er játtanin treytað av, at peningur verður settur av á løgtingsfíggjarlógini 2005 og 2006.

Kostnaðurin fyri verkætlanina fyri landskassan, er í 

2004
2005
2006
Íalt

418.870 kr.
652.740 kr.
326.370 kr.
1.397.980 kr

